
Inatsisartut aalajangiiffigisassaattut siunnersuut, Naalakkersuisut kingusinnerpaamik 

UKA2027-mi Kalaallit Nunaannut naleqqussakkamik, ataatsimoortumik 

ilusilersukkamik saqqummiussinissamik peqquneqassasut, aningaasaqarnikkut, 

akileraartarnikkut aaqqissuussaanikkullu kajumissaarutit aqqutigalugit Kalaallit 

Nunaanni najugaqarfinni minnerni, nunaqarfinni isorliunerusunilu najugaqarneq, 

suliffeqarneq, angerlaqqinneq aammalu inuussutissarsiummik ingerlatsineq qanoq 

kajuminnarnerulersinneqarsinnaanersoq pillugu. Ilusiliami Kalaallit Nunaata 

nunaanni, aningaasaqarnikkut inuiaqatigiinnilu pissutsit aallaavigineqassapput, 

ilaatigut akileraartarnikkut atugassarititaasut assigiinngisitaarsinnaanerat, inuunermi 

aningaasartuutit annikinnerulersinneqarsinnaanerat, angallannikkut assartuinikkullu 

atugassarititaasut pitsanngorsarneqarsinnaanerat, ineqarlernissamut 

soqutiginarsaanerit, inuussutissarsiortunut namminersortunut aallarnisaasunullu 

pitsaanerusunik atugassaqartitsisinnaaneq kiisalu inuusuttut ilinniagaqarsimasut 

inoqarfinni minnerni najugaqalernissaannut imaluunniit angerlaqqinnissaannut 

immikkut suliniutit periarfissaat misissorneqassallutik. 

(Inatsisartunut ilaasortaq Erik Jensen, Siumut) 

 

 

 

Akissuteqaat 

(Ineqarnermut, Attaveqaasersuutinut, Isorliunerusunut Upalungaarsimanermullu 

Naalakkersuisoq) 

 

 

Aappassaanneerneqarnera 

 

Naalakkersuisut sinnerlugit Aningaasaqarnermut Akileraartarnermullu Ataatsimiititaliaq 

aalajangiiffigisassatut siunnersuut pillugu isumaliutissiissummik saqqummiussineranut, 

ataatsimiititaliallu peqqissaartumik suliaqarsimaneranut, qutsavigaara. 

 

Ataatsimiititaliami amerlanerussuteqartut Naalakkersuisunit allannguutissatut siunnersuut 

tapersermassuk, suliaq Nunatsinni isorliunerusunut iliuusissanut pilersaarummut ilaatillugu 

immikkut suliniutitut ingerlanneqarnissaa pillugu, Naalakkersuisut nuannaarutigaat. 

 

Naalakkersuisut ataatsimiititaliap naliliinera isumaqatigaat, suliaq nunatsinni inoqarfinni 

minnerusuni isorliunerusunilu pissutsit pisariaqartitallu immikkut ittut aallaavigalugit 

ingerlanneqartariaqartoq, tassunga ilanngullugit najugaqarnermut najukkamilu 

inuussutissarsiornikkut ineriartortitsinermut pingaaruteqartut. 

 

Suliniutip Nunatsinni isorliunerusunut iliuusissanut pilersaarummut ilaatinneqarneratigut 

suliniutit allat ataqatigiissaarneqarnissaat aammalu najukkani pisariaqartitat aallaavigalugit 

suliniutinik aalajangersimasunik ineriartortitsinissamut periarfissat qulakkeerneqassapput. 

Taamatut oqaaseqarlunga Naalakkersuisut sinnerlugit Naalakkersuisunit allannguutissatut 

siunnersuutip akuersissutigineqarnissaa inassutigaara. 


